
Монгол Улсын Их Хурлын 2019 оны намрын ээлжит чуулганы
 Аюулгүй байдал, гадаад бодлогын байнгын хорооны 

11 дүгээр сарын 29-ний өдөр /Баасан гараг/-ийн 
хуралдааны товч тэмдэглэл

Аюулгүй байдал, гадаад бодлогын байнгын хорооны дарга Т.Аюурсайхан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр хуралдаан 10 цаг 22 минутад Төрийн ордны “Г” танхимд эхлэв. 

 
Чөлөөтэй: Х.Баделхан, Л.Болд, Н.Номтойбаяр, О.Содбилэг, А.Ундраа, Н.Энхболд;

Эмнэлгийн чөлөөтэй: С.Батболд, Ж.Энхбаяр;

Тасалсан: Б.Наранхүү.
Нэг. Найрсаг харилцаа, иж бүрэн стратегийн түншлэлийн тухай Монгол Улс, Оросын Холбооны Улс хоорондын гэрээг соёрхон батлах тухай хуулийн төсөл /Засгийн газар 2019.11.22-ны өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Улсын Их Хурлын гишүүн, Гадаад харилцааны сайд Д.Цогтбаатар, Гадаад харилцааны яамны Хөрш орнуудын газрын захирал Т.Жанабазар, мөн яамны Олон улсын гэрээ, эрх зүйн газрын захирал А.Төмөр, зөвлөх А.Амаржаргал нар оролцов.
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх С.Түвшинтөгс, референт Б.Баярсайхан, Б.Гандиймаа нар байлцав. 

Хуулийн төслийн талаар Гадаад харилцааны сайд Д.Цогтбаатар танилцуулав. 
Танилцуулгатай холбогдуулан Улсын Их Хурлын гишүүн Д.Лүндээжанцан, Х.Нямбаатар нарын тавьсан асуултад Гадаад харилцааны сайд Д.Цогтбаатар хариулж, тайлбар хийв.

Т.Аюурсайхан: Найрсаг харилцаа, иж бүрэн стратегийн түншлэлийн тухай Монгол Улс, Оросын Холбооны Улс хоорондын гэрээг соёрхон батлах тухай хуулийн төслийг дэмжье гэсэн санал хураалт явуулъя. 

Зөвшөөрсөн:                           7

Татгалзсан:                             3

Бүгд:                                      10

70.0 хувийн саналаар дэмжигдлээ.
Улсын Их Хурлын гишүүн Я.Санжмятавын дэмжсэн санал техникийн саатлын улмаас эсрэг гарсан учир санал хураалтын дүнг дэмжсэнээр протоколд тэмдэглүүлэх санал гаргав. 

Аюулгүй байдал, гадаад бодлогын байнгын хорооны дарга Т.Аюурсайхан Улсын Их Хурлын гишүүн Я.Санжмятавын саналыг нэмж тооцоод, 8 гишүүн дэмжиж, 80.0 хувийн саналаар дэмжигдсэнд тооцсон талаар хэлэв. 

Байнгын хорооноос гарах санал, дүгнэлтийг Улсын Их Хурлын гишүүн Т.Аюурсайхан Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 09 минут үргэлжилж, 19 гишүүнээс 10 гишүүн ирж, 52,6 хувийн ирцтэйгээр 10 цаг 31 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД 

БОДЛОГЫН БАЙНГЫН


ХОРООНЫ ДАРГА                                                             Т.АЮУРСАЙХАН

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         Д.УЯНГА
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

11 ДҮГЭЭР САРЫН 29-НИЙ ӨДӨР /БААСАН ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Т.Аюурсайхан: Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2019 оны 11 дүгээр сарын 29-ний өдрийн хуралдаан нээснийг мэдэгдье. 
1 асуудал байгаа. Найрсаг харилцаа, иж бүрэн стратегийн түншлэлийн тухай Монгол Улс Оросын Холбооны Улс хоорондын гэрээг соёрхон батлах тухай хуулийн төсөл, Засгийн газар 2019 оны 11 дүгээр сарын 22-ны өдөр өргөн мэдүүлсэн, соёрхон батлах. Хэлэлцэх асуудал дээр саналтай хүн байна уу? Хэлэлцэх асуудалдаа оръё. 


Найрсаг харилцаа, иж бүрэн стратегийн түншлэлийн тухай Монгол Улс Оросын Холбооны Улс хоорондын гэрээг соёрхон батлах тухай хуулийн төсөл, соёрхон батлах. Ажлын хэсэг Цогтбаатар Гадаад харилцааны сайд, Төмөр Гадаад харилцааны яамны Олон улсын гэрээ, эрх зүйн газрын захирал, Жанабазар мөн яамны Хөрш орнуудын газрын захирал. Хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн, Гадаад харилцааны сайд Цогбаатар хийнэ. Цогтбаатар сайд микрофон. 


Д.Цогтбаатар: Байнгын хорооны дарга, эрхэм гишүүд ээ, 

Монгол Улсын гадаад бодлогын үзэл баримтлалд хоёр хөрштэй тэнцвэртэй харилцаа тогтоох гэсэн зорилтын хүрээнд Оросын Холбооны Улсын Ерөнхийлөгчийн энэ оны 9 дүгээр сарын 03-ны өдөр Монгол Улсад хийсэн албан ёсны айлчлалын үеэр найрсаг харилцаа, иж бүрэн стратегийн түншлэлийн тухай гэрээ нь 2 улсын төрийн тэргүүн нар гарын үсэг зурсан билээ. 

Уг гэрээ нь 21 зүйлтэй бөгөөд иж бүрэн стратегийн түншлэл болон бүх талын харилцан ашигтай хамтын ажиллагааны хүрээнд хамтран ажиллахаас гадна, улс төр батлан хамгаалах, эдийн засаг, худалдаа бизнес, зам тээвэр, дэд бүтэц, харилцаа холбоо, эрчим хүч, түүх, соёл, боловсрол, эрүүл мэнд зэрэг салбарт хамтын ажиллагаагаа өргөжүүлэн хөгжүүлэхээр тохиролцсон болно. 


Гэрээг соёрхон батлах тухай хуулийн төслийг 2019 оны 11 дүгээр сарын 13-ны өдөр Засгийн газрын хуралдаан болон юу Засгийн газрын хуралдаанаар хэлэлцэж, Байнгын хороонд зөвшилцөхөөр өргөн мэдүүлээд байна. Иймд Олон улсын гэрээний тухай хуулийн дагуу гэрээг соёрхон батлах тухай хуулийн төслийг хэлэлцэж зохих шийдвэр гаргаж өгнө үү. Бид нар чуулганд оруулахаар материал юмнуудаа бас бэлдээд байгаа. 
Т.Аюурсайхан: Төсөлтэй холбоотой асуулт асуух гишүүн байвал. Алга байна. За Нямбаатар гишүүнээр тасаллаа. Лүндээжанцан гишүүн асуулт асууя. 
Д.Лүндээжанцан: Энэ чинь тэгээд би ингэж ойлголоо зөв үү? Энэ Путин Ерөнхийлөгч ирээд Улаанбаатарт гарын үсэг зурсан юм уу? 
Д.Цогтбаатар: Тэгсэн. 

Д.Лүндээжанцан: Тэрний өмнө талд бол холбогдох Байнгын хороодоор зөвшилцсөн юм уу? 

Д.Цогтбаатар: Тэгсэн. 

Д.Лүндээжанцан: Тэгэхээр одоо бол ганцхан манай Байнгын хороогоор ороод л соёрхон батлуулах асуудал нь Их Хуралд орно гэж ойлгож болох уу? За. Өөр юмгүй. 

Т.Аюурсайхан: Нямбаатар гишүүн асуулт асууя. 
Х.Нямбаатар: Баярлалаа. Би Гадаад харилцааны сайдаас асууя. Энэ манай засаг, захиргаа, нутаг дэвсгэрийн нэгжүүд болох аймаг, нийслэл, сум, дүүргүүд хөрш орнуудтай маш олон талт гэрээ хэлэлцээр байгуулдаг. Энэ нь заримдаа төрийн захиргааны төв байгууллагын эрх хэмжээний хүрээн дэх асуудлаар хүртэл гэрээ хэлэлцээрүүд байгуулагддаг л даа. Энэ гэрээний 17 дугаар зүйлд талууд бүх шатны засаг захиргаа, нутаг дэвсгэрийн нэгжийн бүх түвшний нэгжүүд өөр хоорондоо харилцан түншлэлийн аж ахуй, хүмүүнлэг, соёлын чиглэлээр, худалдааны чиглэлээр ингээд үр дүнтэй гэрээ хэлэлцээр байгуулж болохоор ингээд тусгасан байна. 
Тэгэхээр энэ дээр Гадаад харилцааны яамнаас энэ ялангуяа хил дагуу байдаг аймгийн удирдлагууд, сумын удирдлагуудад ямар тийм чиглэл өгдөг юм бэ? Өөрөөр хэлбэл зарим юу маань бол энэ Олон улсын гэрээ соёрхон батлах хууль олон улсын дүрэм журмаасаа давсан хүрээнд хүртэл байгуулсан. Хилээр нэвтрэх бараа, нэвтрэхгүй бараа хүртэл одоо тохирсон ингээд манай хөдөө сумын удирдлагууд ийм шийдвэр гаргаад сууж байдаг л даа. Би өнгөрсөн жил Эрээн хот дахь төлөөлөгчийн газрынхантай уулзалт хийсэн. Тэнд бол одоо нэлээн тийм бас ноцтой асуудлуудыг ярьж байсан. Ялангуяа Дорноговь аймагтай холбоотой. Бусад хил дагуу аймагтай холбоотой. Маш олон талын уулзалтууд товлодог. Эргээд тэрийгээ цуцалдаг. Эргээд илүү одоо тэр олон улсын хэм хэмжээ, дүрэм журмаас давсан хүрээнд гэрээ хэлцэл байгуулах ийм асуудлууд яригддаг л даа. 
Энэ дээр яг Гадаад яамнаас ямар бодлого, чиглэл барьж, аймгийн удирдлагуудад яаж чиглэл өгч ажиллаж байна вэ гэдгийг л асууя. 

Т.Аюурсайхан: Цогтбаатар сайд хариулъя. 
Д.Цогтбаатар: Энэ зүй ёсны үнэхээр маш чухал асуудал. Энэ 17 дугаар зүйлд зааж байгаа юм бол өөрсдийнхөө нөгөө дотоодын хуульд захирагдаж эрх мэдлийнхээ хүрээнд одоо хамтын ажиллагаа соёл, боловсрол, одоо өөрийнхөө тийм ээ хүмүүнлэгийн энэ чиглэлийн хамтын ажиллагааны тухай ярьж байгаа. Түүнээс бол одоо тусгаар тогтносон улсын эрх хэмжээний асуудлын тухай бол үнэхээр энд огт дурдагдаагүй байгаа. 
Энэ гэхдээ бид нарт бас ололттой. Яагаад гэвэл Оросын Холбооны Улс маань Холбооны улс учраас энэ субъектүүдтэй нь бид нар шууд харилцаж байхад тэр эрхүүдийг нь бас авч өгөхгүй бол юм болгон дээр заавал Москва төвөөсөө авна гэвэл энэ дээр зүгээр энгийн явчхаж болох юм аягүй хүндрэлүүд гарах эрсдэлтэй учраас энийг нь ингээд нээж өгч байгаа. Бид нар аймгийн дарга нар эд нартайгаа бол энийг байнга ярьдаг. Ер нь бол улиралдаа билүү бид нар нөгөө хийж байгаа гадна талтай хийсэн яриа хэлэлцээр, тэрэнтэй холбогдсон гэрээ хэлэлцээр бүр байгуулж барьсан бол бид нар руу ирүүлж, зөвлөгөө авч манайхаас чиглэл бол авч байдаг. Энэ дээрээ бид нар уялдаа холбоотой ажиллаж байдаг. Яг таны хэлснээр бол Франц, Германы хооронд билүү дээ Вемерийн музейн үзмэрүүдийн хэрэг гээд бүр тусгай олон улсын кейс байдаг. 
Тэгээд тэрэн дээр бол яах аргагүй өөрийнхөө эрх мэдлийг давуулсан буюу authority overload юу үйлдэл хийгээд тэрнийхээ дагуу санхүүгийн үр дагавар гарахуйц аль хэдийн хэлцэл хийгдсэний дараа маргаан үүсээд тэгээд шүүхийн юун дээр шүүх дээр очиход бол нөгөө Францын талын байхаа муж нь ийм эрх эдлээгүй байсан байна гэдэг шийдвэр гараад нөгөө хэлцэл бүх юм нь буцаж байсан түүхтэй л байдаг л даа. 
Тэгэхээр энэ бол үнэхээр олон улсад ч гэсэн иймэрхүү алдаа юмнууд гардаг, маргаан үүсдэг. Тэглээ гээд хамгийн гол нь нөгөө өөрсдийнхөө эрхийг буруу ойлгож хэлцэлд орох юм бол дараа нь өөрсдөө Монгол Улс ч аягүй бол өмнөөс нь хохирлыг нь төлөх тийм эрсдэл гарч магадгүй. Тийм учраас энийгээ бид нар байнга ингээд хоорондоо бүх тийм механизм байгаа. Материалуудаа бас бид нар ирүүлдэг. Гэхдээ нөгөө нэг цонхны бодлого гэж яриад байгаа маань л уг нь тэр. Зүгээр 100 хувь дэлгэж байгаа юу гэвэл бас үгүй. Тийм. Тэгээд бид нар энийгээ сайжруулахын төлөө ажиллаж байгаа. 
Т.Аюурсайхан: Хуулийн төсөлтэй холбогдуулах үг хэлэх гишүүд байвал нэрээ өгье. Алга байна. Санал хураалт явуулъя. Найрсаг харилцаа, иж бүрэн стратегийн түншлэлийн тухай Монгол Улс Оросын Холбооны Улс хоорондын гэрээг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. Гишүүд саналаа өгнө үү. Санал хураалтад 10 гишүүн оролцож 70 хувийн саналтайгаар дэмжигдлээ. Санжмятав гишүүнийг дэмжсэнээр протоколд тусгая. 
Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд би илтгэе. 
Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Идэвхтэй оролцсон гишүүддээ баярлалаа. 
Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

